
Mahadeva Stuti Varapraptyartham Parvatikrita

మహాదేవస్తుతిః వరప్రాప్త్యర్థం    పార్వతికృతా

(సౌరపురాణే ౫౪-అధ్యాయాన్తర్గతమ్ )

దేవ్యువాచ -

బాలేతి మత్వా భవ భూతనాథ వ్యామోహ(వ్యాముహ్య)సే కిం త్వమనిన్ద్యవర్య  ।
స్వతన్త్రవృత్తిర్యది   వా తవైషా  తదా దహేర్మామపి చాగ్రసంస్థామ్   ॥ ౫॥
యది విశ్వేశ్వరో దేవో బ్రహ్మాదీనాం  హరః శివః ।
ప్రతారణే  ప్రవృత్తశ్చేత్కో   నివారయితుం క్షమః ॥౬॥
నాహం ప్రతార్యా  భగవంస్త్వామహం శరణం గతా ।
గతిర్నాన్యాఽస్తి మే దేవ తస్మాన్మాం త్రాతుమర్హసి   ॥ ౭॥
త్వమేవ చక్షుర్జగతస్త్వమేవ  వచసాం పతిః ।
త్వమేవ ధాతా జగతో విధాతా విశ్వతోముఖః ॥౮॥
నమామ్యహం దేవవరం పురాణముపేన్ద్రవేధోఽమరరాజజుష్టమ్   ।
శశాఙ్కసూర్యాగ్నిమయం త్రినేత్రం   ధ్యానాధిగమ్యం జగతః ప్రకాశమ్  ॥౯॥
త్వాం వాఙ్మయాధారమనన్తవీర్యం జ్ఞానార్ణవం   చైవ  గుణార్ణవం  చ ।
పరాపరం ధామనిధిం సుసూక్ష్మమనాదిమధ్యాన్తవిహీనరూపమ్ ॥ ౧౦॥
హిరణ్యగర్భం జగతః ప్రసూతిం  నమామి దేవం హరిణాఙ్కచిహ్నమ్ ।
పినాకపాశాఙ్కుశశూలహస్తం కపర్దినం  మేఘసహస్రఘోషమ్  ॥ ౧౧॥
తమాలకణ్ఠం  స్ఫటికావదాతం నమామి శమ్భుం భువనైకసింహమ్  ।
దశార్ధవక్త్రం   సురసిన్ధుశీర్షం   శశాఙ్కచిహ్నం నరసింహదారుణమ్ ॥ ౧౨॥
త్వాం నమామి శరభరూపధరోరగేన్ద్రరాజహారం  చలద్వలయభూషణం హరమ్ ।
వరవిబుధముకుటార్చితాఙ్ఘ్రిం  నమామి హి హరిచర్మవసనం త్వామ్ ॥ ౧౩॥
యదక్షరం నిర్గుణమప్రమేయం   యజ్జ్యోతిరేకం  ప్రవదన్తి  సన్తః  ।
దూరఙ్గమం  దేవమనన్తమూర్తిం నమామి సూక్ష్మం పరమం పవిత్రమ్  ॥ ౧౪॥
నమామి రుద్రం  ప్రమథాధినాథం  ధర్మాసనస్థం  ప్రకృతిద్వయస్థమ్   ।

తేజోనిధిం బాలశశాఙ్కమౌలిం కాలేన్ధనం  వహ్నిరవీన్దునేత్రమ్   ॥ ౧౫॥
ఇతి సౌరపురాణే చతుష్పఞ్చాశోఽధ్యాయాన్తర్గతం  వరప్రాప్త్యర్థం  

పార్వతికృతా మహాదేవస్తుతిః సమాప్తా ।

